Innvandrings- og integreringspolitisk manifest

Vedteke av Landsstyret i Senterungdomen 22. juni 2006
0. INNLEIING

Senterungdommen vil med dette manifestet trekkja opp linjene for ein sentrumsbasert  innvandrings- og integreringspolitikk, basert på vår ideologi om at den einskilde har ansvar for å utnytta dei moglegheitene ho eller han har, samstundes som at fellesskapen har ansvar for at moglegheitene er til stades.  Integrering går føre seg rundt i lokalsamfunna og kommunane har ansvaret for at integreringa vert så god som mogleg. Dei tiltaka som her vert føreslegne, er tiltak som Senterungdommen meiner kan ha noko føre seg, men vi legg og vekt på at det er dei lokale kreftene som til slutt skal avgjere kva for tiltak dei meiner kan vere hensiktsmessige i deira lokalsamfunn.
· Med Integrering meines målet om likestilling gjennom like moglegheiter, rettar og plikter til deltaking for alle uansett opphav.

· Innvandrar – ein person fødd i utlandet av to utanlandsfødde foreldre som har kome til Noreg for å busette seg her.
· Etterkommer– person fødd i Norge av to utanlandsfødde foreldre, og som i tillegg har fire utanlandsfødde besteforeldre
· Flyktning er ein person som har kome til Noreg som overføringsflyktninger (tidlegare kalla kvoteflyktning)eller asylsøkar som har fått innvilget asyl, beskyttelse eller opphald på humanitært grunnlag etter søknad om asyl.
· Asylsøkjar er ein person som sjølv har oppsøkt Noreg, for å søkje asyl med grunnlag i at han eller ho ikkje har levelege vilkår i sitt eige heimland. 

· Innvandringsstopp har Noreg hatt sia 1975. I dag har dette omgrepet blitt bytta ut med innvandringsregulering. Dette tyder at ein ynskjer kontroll med innvandringa til Noreg med utgangspunkt i Utlendingslova. 

· Utlendingslova regulerer innvandring til Noreg. 
· Utvising tyder at ein person blir utvist frå landet og nekta seinare innreise. 

· Introduksjonprogram er eit individuelt retta program som skal hjelpe innvandraren med å få ferdigheiter i norsk, samfunnskunnskap og arbeid/utdanning.

1. INN I NOREG  
 Internasjonale forpliktingar, vedtekne prinsipp for økonomisk og sosial utvikling og behovet for arbeidskraft må saman med ønsket om kultur- og kunnskapsmangfald leggja rammene for innvandringspolitikken. Det vil i praksis seia at vi som eit av verdas rikaste land må ta vår del av ansvaret for verdas flyktningar og forfølgde, at vi må skaffa oss den arbeidskrafta som trengst for å oppretthalda den nødvendige veksten i økonomi og velferdsnivå, og at vi må tiltrekkja oss stadige nye kulturimpulsar og ny kunnskap. Men det inneber også at innvandringa må kontrollerast i omfang, slik at vi på ein skikkeleg måte kan ivareta dei nye som kjem, og alle dei 4,6 millionar menneska som alt bur i Noreg. 

· vil oppretthalda innvandringsreguleringa frå 1975. 

· vil styrkja den norske humanitære innsatsen gjennom FN og land-til-land-samarbeid, for å førebyggja nye flyktningeproblem. For å nå dette målet må norske styresmakter prioritere arbeidet for å reformere FN, samt auke bistanden og gjere den meir treffsikker. Noreg må framleis vere aktiv i fredsskapande arbeid
· meiner Noreg må bidra til at flest mogleg av flyktningane får hjelp i sitt eige nærområde, dersom dette er forsvarleg.

· ønsker å melde Noreg ut av Schengensamarbeidet og styrke grensekontrollen inn til Noreg. 

· vil auka taket på tal overføringsflyktningar i året frå 1000 til 2000, og vurdere vidare auke i løpet av stortingsperioden. 

Mottak

· vil tilføra Utlendingsdirektoratet nok ressursar til at sakshandsamingstida for asylsøkjarar ikkje overstig 3 månader. For søkjarar under 18 år må sakshandsamingstida reduserast frå 3 månader til 6 veker. Ønsket om rask saksbehandling må ikkje gå ut over omsynet til rettsikkerherheta til den enkelte og ei forsvarleg handsaming av søknadene.
· vil ha eigne flyktningemottak for barnefamiliar og asylsøkjarar under 18 år. 

· vil innføra eit krav om psykiatriske lågterskeltilbod ved alle mottak. 

· vil at dei som ventar på å få asylsøknaden sin handsama skal få mellombels arbeidsløyve til mindre arbeidsverksemd for å få eit auka aktivitetsnivå for dei som sitt på mottak, og at verksemder som tilset desse skal få statleg tilskot. 
· vil at alle som bur på mottak skal ha tilbod om fritidsaktivitetar, og at mottaka må ta aktive grep for å sikra at alle får halda på med meiningsfylte aktivitetar som arbeid, studiar eller frivillig arbeid kvar dag. 

· vil ha større satsing på språkopplæring. 
Familiegjenforeining 
Senterungdommen 

· meiner at berre dei som har plettfri vandel og har vore i Noreg i meir enn 18 månader skal ha rett på familiegjenforeining.  For andre skal ein vurdera søknader på grunnlag av skjønn. Det må takast spesielle omsyn til born under 18 år.
· søknad om familiegjenforeining framleis må leverast av dei som ønskjer å koma til Noreg, ikkje av den som alt bur i landet. 

· meiner at retten til familiegjenforeining skal ikkje utvidast. 

· meiner at dei som kjem til Noreg som følgje av familiegjenforeining ikkje skal ha rett til vidare familiegjenforeining. 

· vil setje i verk informasjonskampanjar mot tvangsekteskap, og opprette kanalar for å hjelpe dei som blir gifte mot eiga vilje.

Arbeidsinnvandring 

· vil at alle som kjem som arbeidsinnvandrarar skal ha norsk løn og norske arbeidsvilkår. 

· Opprette tilsynsordningar for Au-pair-verksemd for å sikre at ordninga ikkje misbrukas.

· vil fjerna diskriminering av ikkje-EØS-borgarar i høve til å få godkjend spesialistutdanning frå heimlandet i Noreg.   

· Opprette ein database med informasjon om utanlandske utdanningar, slik at det blir enklare å få godkjent utdanning tatt i utlandet.

· meiner at arbeidsinnvandring er naudsynt på områder der me ikkje greier å skaffe fagfolk sjølve. 

Utvising 

· vil at alle asylsøkjarar og andre som har eit mellombels opphaldsløyve og utfører kriminelle handlingar med ei strafferamme på til saman med meir enn 12 månaders fengsel utan vilkår, skal utvisast.

· vil vidareføra regelen om at utvising likevel ikkje skal skje om det er fare for forfølging og dødsstraff i heimlandet. 

2. INN I DET NORSKE SAMFUNNET 

Integrering er eit politikkområde som i mange tilfelle er svært avhengig av enkeltindivid. Det er vanskeleg å vedta ei god integrering fordi dette er avhengig av korleis vi opptrer mot andre menneske. Det er likevel viktig at ein legg gode rammer for ein integreringspolitikk, samstundes som kvar og ein, innfødd nordmann eller ny nordmann har eit ansvar for å vere opne for kvarandre. I mange kommunar er ressursane små og arbeidsplassane få. Dette kan gjere integreringa vanskelegare. Det er viktig å presisere at sjølv om kommunane har ansvaret for god integrering, har staten ansvar for å fylgje opp med ressursar.  
Inn i det sekulære samfunnet 

· vil ha imamutdanning ved Universitetet i Oslo. Det er heilt nødvendig for å få religiøse leiarar som meistrar norsk skriftleg og munnleg og kjenner det norske samfunnet, og som såleis vil vera fullgode rettleiarar for unge, norske muslimar. Det vil også skape tettare kontakt og betre forståing mellom kristne og muslimske miljø, som har mykje til felles. 
· vil at likestilling mellom kjønna og aksept av etniske, religiøse og seksuelle minoritetar som heilt grunnleggjande samfunnsverdiar i Noreg skal stå sentralt i undervisinga frå dag 1 av introduksjonsprogrammet.
· vil at staten, kommunane og frivillige organisasjonar skal oppretta målretta program for å auka aksepten for homofile og lesbiske i innvandrarmiljø der dette i dag er tabu eller vanskeleg. 

· vil driva haldningsskapande arbeid mot kjønnslemlestelse og mot tvangsekteskap gjennom skolen og frivillige organisasjonar. Dette må også være ein del av introduksjonsprogrammet. Det skal vera heilt tydeleg at dette er uakseptabelt og straffbart i Noreg. 
Inn i språket og kulturutvekslinga 

· vil at alle som gjennomgår introduksjonsprogrammet må visa tilfredsstillande språk- og samfunnsforståing gjennom ei skriftleg og munnleg prøve. Alle har plikt til vidare deltaking på kurs til prøva er bestått. 

· vil at kommunane skal få dekte dei reelle kostnadene ved å ta imot flyktningar og asylsøkjarar. 

· ha gratis kjernetid i barnehagen for alle born med ikkje-vestleg innvandrarbakgrunn i alderen 3-5 år, der mor er heimeverande. Mødrene må ved bruk av dette tilbodet følgja undervisning eller ta del i arbeidspraksis. På denne måten kan ein betre språkopplæring både for mor og born.
· meiner at all opplæring i morsmål og foreldre sitt morsmål skal finansierast av staten, men skje i kommunane. God dugleik i morsmål fører til betre språkforståing, betre norskkunnskapar og større generell kompetanse. 
· vil gje økonomisk stimulans til tilbod om språk som til dømes arabisk, tyrkisk og urdu som andre framandspråk i ungdomsskolen i norske kommunar. 

· vil at flyktningar i nynorskkommunar skal få opplæring i nynorsk.  

· vil at ein betre enn i dag skal synleggjere at dei mange kulturuttrykka innvandrarane til Noreg har teke med seg er ein sentral og likeverdig del av det norske kulturmangfaldet på 2000-talet. Difor er det viktig at minoritetskulturane blir inkluderte i dei musea me har, som t.d. folkemuseet, slik at dei blir ein naturleg del av vår felles historie.

· Alle ungdommar under 26 år som er kome som flyktning til Noreg skal etter å ha fått opphaldsløyve og gjennomgått introduksjonsprogram, få tilbod om eit år på folkehøgskule. Dette for at dei skal bli betre integrert i norske forhold, med omsyn til språk, samfunnskunnskap og skaffa seg eit nettverk. Målet er å hindre et ghettomiljø, og at dei skal få opprette jamleg kontakt med nordmenn. 

Inn i arbeidslivet i Noreg 

· vil ha ei kompetanseavklaring for alle innvandrarar og flyktningar som kjem til ein kommune. Dette skal vera ein del av introduksjonsprogrammet.
· vil oppretta korte og målretta tilleggskurs på universitet og høgskolar som ein kan gjennomføra for å få godkjend eksisterande utdanning frå heimlandet. 

· vil at Regjeringa og fylkeskommunane set i verk særskilte tiltak for rekruttering av folk med innvandrarbakgrunn til mellomleiar- og leiarstillingar i det offentlege. 

· vil ha moderat kvotering (ved elles like kvalifikasjonar) av søkjarar med ikkje-vestleg innvandringsbakgrunn i offentleg sektor. 

· vil gjennomføre prosjekt med satsing på entreprenørskap i alle kommunar som har fått busett innvandrarar for å auke talet på arbeidsplassar.
· vil gje auka middel til arbeidsmarknadstiltak retta mot innvandrarar. 

· meiner at ein god næringspolitikk som skapar fleire arbeidsplassar i heile landet, inkludert i distrikta, også vil gjera det meir attraktivt for innvandrarar å bli buande der. 

· utvide forsøka med anonyme jobbsøknader, for å sikre at det er kvalifikasjonar, og ikkje kor norsk-klingande namnet er, som avgjer kven som blir tilsett. 

Inn i lokalsamfunnet og den tredje sektor

· vil at kommunane framleis sjølve skal avgjera om dei vil ta imot flyktningar, men at dei skal få dekte dei reelle kostnadene ved å ta dei imot. 
· meiner at eit aktuelt verkemiddel er innføring av resultattilskot til kommunar der nykomne innvandrarar har hatt ordinært arbeid i minst seks månader innanfor dei første to åra. 

· Vil at dei kommunar som vel å ta imot flyktningar oppretter eit integrasjonsråd som eit praktisk, lokalt verkty for brubygging og verkeleg integrering der dette høver.
· vil at det i samarbeid med den aktuelle kommunen opprettast eigne statlege integreringsprogram for område der ein særskilt stor del av innbyggjarane har minoritetsbakgrunn. 
· vil at eldre innvandrarar som har bruk for offentleg pleie og omsorg får halda fram eit liv så nært sin kultur som mogleg. 

· vil gje tilskot til frivilligheitssentralar som set i gang besøksordningar og brubyggingsaktivitetar særleg retta mot eldre innvandrarar. 

· vil styrke det landsdekkjande frivilligprogrammet, slik at alle nykomne flyktningar og innvandrarar som ønskjer det har norske frivillige kontaktfamiliar/-personar som nettverk innan 2013. Frivillige organisasjonar skal involverast i dette arbeidet. 

· vil at skolane skal bli sterkt oppmoda til å halda foreldremøte og opne møte, der det blir orientert om og invitert til dialog om integrering. 

